
Tinuod nga reporma sa yuta ug nasudnon-demokratikong rebolusyon



Libreng pag-apud-apud sa yuta ngadto sa mga mag-uumang nagatikad og yuta o tinuod nga reporma sa yuta ang pinakabatakang solusyon, dili lang sa kasamtangang ginaatubang nga krisis sa pagkaon ug agrikultura, kundili bisan sa pangkinatibuk-ang problema sa pagkahagba sa ekonomiya sa sistemang semikolonyal ug semipyudal sa Pilipinas.

Karon, labaw kanus-aman, mahinungdanon ug hinanali kaayo ang panginahanglang iasdang ang pakigbisog alang sa tinuod nga reporma sa yuta atubangan sa paggrabe sa pag-antus sa tibuok katawhan, ilabina sa masang mag-uuma sa kabanikanhan.

Labaw pang mikusog ang maong panawagan atubangan sa krisis sa pagkaon, ug kinatibuk-ang krisis sa ekonomiya. Paspas nga misaka ang presyo sa bugas kadungan ang 6.1% implasyon niadtong Setyembre, nga nagpamatuod nga walay pulos, haw-ang ang mga saad nga kahamugaway, ug palpak ug grabeng paantus ang mga lakang sa rehimeng Marcos.

Mahal ang presyo sa bugas nga nag-una tungod sa taas nga gasto sa produksyon, nga dakung bahin gilangkuban sa abang o buhis sa yuta ilabina sa mga humayan, kadungan sa taas nga presyo sa ginaimport nga binhi, himan ug uban pang sangkap sa produksyon. Kaylap ang pagkalugi, pagkabangkrap o pagkalubong sa utang sa masang mag-uuma.

Naundang o nagkagamay ang produksyon tungod sa atrasadong sistema sa pag-uma. Kasagaran, manumano, nagsalig sa ulan, ginagmay, ug pamilyahan pa gihapon ang agrikultural nga produksyon sa Pilipinas. Dili moubos sa 60% sa mga umahan ang mas ubos sa usa ka ektarya lamang ang gilapdon. Kapin 50% sa yutang ginatikad ang anaa sa kamot sa 11% lamang sa tag-iya sa yuta. Pipila lamang ka pamilya ang nanag-iya sa liboang ektaryang kayutaang agrikultural. Walay batakang mga industriya ang nasud.

Padayon nga ginapatay sa hingpit nga liberalisasyon sa importasyon ang lokal nga produksyong pang-agrikultura. Ang kanhing makasarang sa kaugalingon, karon miabot na sa 20% ang suplay sa bugas nga ginaimport sa Pilipinas. Nagkadaku ang ginaimport o ginahan-ok nga imported nga sibuyas, mongos, klase-klaseng gulay, bisan karneng manok ug baboy. Halos hingpit nang gipapha sa pag-import ang lokal nga produksyon sa ahos.

Hugot ang kontrol ug manipulasyon sa kartel sa dagkung burgesya-kumprador nga komersyante ug importer, sa suplay ug presyo sa bugas ug uban pang produktong pang-agrikultura. Bilyun-bilyong piso ang ilang ginahakop bugti sa grabeng kadaut sa katawhan.

Mayorya sa katawhang Pilipino gilangkuban sa mga mag-uuma, mamumuong-panguma ug populasyong nahikot sa agrikultura o kinaiyanhong ekonomiya. Nag-una nilang problema ang kawalay kaugalingon nga yutang maugmad. Gipagrabe pa kini sa pagpangilog og yuta sa mga agalong yutaan, ingonman sa dagkung kapitalistang kumpanya sa mina, plantasyon, ekoturismo ug mga proyektong pang-imprastruktura, nga nag-abog sa gatusan ka libong mga mag-uuma sa ilang yuta.

Labaw pang pag-antus ang nasinati sa masang mag-uuma sa gatusan ka mga baryong ginasakop ug ginagunitan sa mga yunit militar ug ginakontrol ang populasyon, komersyo ug produksyon sa takuban sa kontra-insurhensiya. Walay hunong ang paglapas sa mga pasistang gaway sa estado sa tawhanon ug ekonomikanhong katungod sa masa sa kabanikanhan.

Tungod walay tinuod nga reporma sa yuta, lapad ang pagpangilog, kumbersyon sa yuta, ug walay kalakip nga industriyalisasyon sa nasud, padayong nakadaku ang sobrang pwersa sa pamuo sa kabanikanhan. Milyun-milyon ang walay yuta apan nagpabiling nakahikot sa liboan ka tanud sa ekonomiyang agraryo. Ginapaantus sila sa lain-laing porma sa pyudal ug semipyudal nga pagpangdaugdaug ug pagpahimulos.

Mikabat na sa 14 ang gipatuman nga mini nga programa sa reporma sa yuta sa Pilipinas sa milabayang usa ka siglo, lakip dinhi ang Presidential Decree 27 ilalum sa diktaduryang Marcos ug Comprehensive Agrarian Reform Program (CARP) ug CARPER ilalum sa mga misunod nga rehimen. Kining tanan mini ug mga pakitang-tawong programa nga wala mituman sa batakang tumong sa reporma sa yuta nga libreng iapud-apud ang yuta sa mga nagatikad dinhi.

Peke usab ang gipanghinambog sa kasamtangang rehimeng Marcos nga New Agrarian Emancipation Act, nga paphaon kuno ang utang sa amortisasyon ug ihatag na ang titulo sa yuta sa mga mag-uuma ilalum sa CARP. Atubangan sa paghari sa dagkung asyendero ug langyawng kapitalista, pagkabangkrap o pagkalubong sa utang sa masang mag-uuma, siguradong mosangpot lamang kini sa malukpanong pagpangilog sa yuta sa porma sa ligal o pugos nga “pagpalit” sa mga titulo. Ang maong lakang nakaalayon sa programa sa World Bank nga pakusgon ang pagsulod sa langyawng kapital sa agrikultura.

Sama sa programang Masagana 99 sa amahang diktador nga naglubong sa gatusan ka libong pamilyang mag-uuma sa utang nga miresulta sa malukpanong pagpangilog sa yuta ug pagpatay sa mga lokal nga binhi, ginatukmod ni Marcos karon ang paggamit sa mga binhi sa humay nga “high-yielding” o daghan ang maani nga nagsalig sa mahalong mga pestisidyo, pabor sa interes sa mga langyawng dagkung kapitalistang agribisnes, ug sukwahi sa kaayuhan sa masang mag-uuma.

Atubangan sa maong mga palisiya ug lakang nga sukwahi sa interes ug kaayuhan sa masang mag-uuma, kinahanglan silang lapad nga maghiusa, molihok ug makigbisog aron ipalanog ang ilang pangayo para sa tinuod nga reporma sa yuta ug katimbang nga hinanaling mga lakang. Kadungan niini, kinahanglang pakusgon ang ilang pakigbisog aron paubsan ang buhis sa yuta o bahinon ang ani pabor sa mga nag-ugmad sa yuta, paphaon ang usura, patas-an ang presyo sa ani, ug uban pang hinanaling panginahanglan.

Ang pakigsog alang sa tinuod nga reporma sa yuta, hugot nga nakasumpay ug hingpit lamang nga makab-ot sa pagpaasdang sa nasudnon-demokratikong pakigbisog. Sa pikas bahin, dili hingpit nga moabante ang nasudnon-demokratikong kalihukan kung dili kusganong ginaasdang ang kalihukan alang sa tinuod nga reporma sa yuta nga siyang nag-unang demokratikong pangayo sa mayorya sa katawhang Pilipino.

Ang pakigbisog alang sa tinuod nga reporma sa yuta ang nag-unang nagtibuok sa rebolusyong agraryo—ang kinabuhi-ug-kamatayong pakigbisog sa hut-ong sa masang mag-uuma aron wagtangon ang gahum sa mga agalong yutaan. Ginaasdang kini sa rebolusyonaryong kalihukan sa masang mag-uuma sa kabanikanhan pinaagi sa Pambansang Katipunan ng Magbubukid (PKM) kaabag ang armadong pakigbisog nga ginaasdang sa Bagong Hukbong Bayan. Nagsilbi kining basihan sa pagpundar sa rebolusyonaryong kusog alang sa malungtarong gubat sa katawhan.




Usura: Pagpangilkil sa kabanikanhan

Halos tanang gagmay ug hatungang mag-uuma ang nangutang aron ipanggasto sa produksyon. Kini kay tungod kulang kaayo ang ilang kapital aron sustentohan ang nagkadakung gasto sa mahal nga imported nga sangkap sa produksyon. Walay subsidyo ang estado para sa produksyong pang-agrikultura sa Pilipinas (dili sama sa Vietnam). Mihagba ang panginabuhian sa mayorya sa mga mag-uuma ug natukmod sa pagkabangkrap. Niining kahimtanga, labaw pang mitataw ang pagpangilkil sa mga usurero kanila sa porma sa mapahimuslanong interes sa pautang.

Pagpuga sa mga ahensyang microfinance

Sa mga humayan sa Mindoro, kasagarang gapangutang ang mga mag-uuma sa mga microlending agency, dugang sa mga bangko. Samtang nagasingil ang mga bangko og 4% nga interes, hangtud 15% ang ginasingil sa mga microlending agency sa matag ani.

Sagad nga mokabat sa ₱90,000 ang kinahanglang utangon sa mga mag-uuma sa mga bangko ug microlending agency alang sa pagtanum og humay sa 1.5 ektaryang yuta. Sa usa ka siklo sa tingtanum, kapin ₱99,000 ang gastos aron makaprodyus og 130 ka sakong humay. Kung anaa sa ₱14 kada kilo ang palit, mamahimo mokita og ₱100,100. Apan human ikibhang ang gasto sa produksyon, mokabat lamang sa ₱968 ang nahabilin, katugbang sa ₱8 kada adlaw alang sa upat ka bulang pag-ugmad. Lugi ug dili na mabayaran ang orihinal nga utang.

Bisan pa, sinemana ang pagsingil sa utang ug interes sa mga microlending agency gamit ang agresibong mga pamaagi. Aron ipahamtang ang pagpangulekta, “ginaorganisa” niini ang mga mag-uuma sa mga organisasyon o subay sa ilang tinoohan. Gawas sa singil sa utang, pugos kining gapangulekta og “insyurans” ug “savings” nga nagsilbing “paunang bayad” sa mosunod nga mga utang. Dili kini pwedeng gamiton o bawion sa mga mag-uuma alang sa ilang mga panginahanglan.

Gikinahanglang mangutang ang mga mag-uuma sa ubang ahensya aron bayaran ang ilang mga giutang, lakip na para sa mosunod nag tingtanum. Walay laing kapasangputan ang maong iskema kundi ang pagkaremata sa yuta ug uban nilang gamit sa produksyon.

Nagsugod ang microlending sa Pilipinas niadtong dekada 1990 sa duso sa World Bank ug Asian Development Bank. Hangtud karon, kini ang pinakadakung kakuhaan sa kapital, ug nagahakop og labing dakung tubo. Usa dinhi ang Center for Agriculture and Rural Development (CARD) sa ADB nga gibanabanang adunay 1.3 milyong gapangutang sa tibuok Pilipinas. Sa abereyds, sayloay nga gapangutang ang mga mag-uuma sa 2-3 microlending agency alang sa inadlaw-adlaw nga gasto ug para ipangbayad sa nagatunhay nilang mga utang.

 Komersyante-usurerong pagpahimulos

Sa Cagayan ug Isabela, nagkaylap ang mga komersyante-usurero, usa ka tipo sa usurero nga gihimugso sa monopolyong kapitalista sa agrokemikal ug dagkung kumprador nga nalambigit sa produksyon sa binhing hybrid. Sa kasaysayan sa rehiyon, mitumaw ug midaghan ang maong mga usurero sa panahon sa diktaduryang Marcos kung asa ginaduso ang paggamit sa imported nga binhi nga high-yield variety ilalum sa mini nga programang “Green Revolution.”

Sa amihanang-kasadpan sa Cagayan, miabot sa 25%-35% kada tingtanum o 5%-7% kada bulan ang interes sa pautang. Sa dakbayan usab sa timog Isabela, 5%-10% ang interes kada bulan. Kung dili makabayad sa prinsipal ug interes niini sa ikalima ka bulan, ipatong ang 5% sa prinsipal ug natigum nga mga interes niini.

Dili luwas ang mga mag-uuma sa pagbayad bisan sa panahon sa mga kalamidad. Aduna pay mga higayon nga ginapatas-an sa mga usurero ang interes taliwala sa malukpanong kadaut ug trahedya nga bunga sa kusog nga bagyo, pagbaha o pag-ulan.

Kanunay kasumpay sa pagpautang ang pag-obliga sa mga mag-uuma nga sa ila lamang ibaligya ang ilang mga produkto. Sa maong kahimtang, dugang pa nilang ginapahimuslan ang mga mag-uuma pinaagi sa lain-laing porma sa komersyanteng pagpanglimbong. Ang mga komersyante ang nagatakda sa presyo sa palit sa mga produkto ug sila usab ang nagatakda kung usang klase, tatak ug presyo sa binhing mais, abono, pestisidyo ug herbisidyo ang paliton kanila sa mag-uuma.

Mayorya sa mga usurero, nagapangayo og kolateral sa gipautang, nga sagad yuta o kabaw sa mag-uuma. Kasagaran usab nga kakumbina sa usura ang pagpang-insulto, sama sa pagpamalikas, pagpaninghag ug pagpanakit sa mga mag-uuma.

 Paglubong sa sistemang “pabutang”

Samtang kaylap ang usura sa mga komersyante ug microlending agency, wala pa gihapon nawala ug labing grabe pa gihapon ang tradisyunal nga mga usurero sa kabanikanhan—ang mga agalong yutaan. Tataw kini sa Masbate, kung asa ginalubong niini sa utang ang mga mag-uumang nagkapanag-iya na og kaugalingong yuta ilalum sa sistemang “pabutang.”

Sa usa ka ektaryang yuta, mogastos ang mag-uuma og ₱26,400 aron makaani og 48 ka sako sa humay. ilalum sa pabutang, mangutang ang mag-uuma og ₱10,000 aron makasugakod sa gasto sa produksyon. Pagabayran kini og 20 ka sako sa humay. Sa palit nga ₱1,000-₱1,100 kada sako sa humay, nagtagingting nga 100% ang tubo sa usurerong agalong yutaan.

Ikibhang pa sa ani ang walo ka sakong humay isip pangbayad sa tulo ka sakong giutang nga abono. Sa katapusan sa ani, walo ka sako sa humay lamang ang mahabilin sa mag-uuma. Kinahanglan niya kining paabton hangtud sa mosunod nga siklo sa tingtanum.




#ML51: Protesta batok sa nagkagrabeng pasismo sa anak sa diktador



Gidumdum sa liboan ka Pilipino niadtong Setyembre 21 ang ika-51 nga anibersaryo sa pagdeklara sa balaod militar atubangan sa nagkagrabeng pasismo ug korapsyon sa rehimen ni Ferdinand Marcos Jr. Gilunsad sa mga progresibong grupo sa pagpanguna sa Bagong Alyansang Makabayan ang demonstrasyon sa Maynila kadungan sa mga protesta sa siyam ka prubinsya ug walo ka nasud sa temang “Martial Law kanhi, Terror Law karon.”

Kapin 6,000 ang nagmartsa gikan sa Liwasang Bonifacio padulong Mendiola sa Maynila. Nanawagan sila og hustisya alang sa libu-libong biktima sa paglapas sa tawhanong katungod sa panahon sa diktadurya ug sa mga misunod nga mga rehimen. Gipatataw nila sa protesta ang panawagang ibasura ang Anti-Terrorism Act of 2020 (ATA). Matud nila, ang kultura sa impunidad sa panahon karon ug pagtabon sa mga krimen sa estado kabahin sa “kabilin sa balaod militar” nga gipadayon sa rehimeng Marcos Jr.

Ayha niini, nagpiket ang mga organisasyon gikan sa Southern Tagalog atubangan sa embahada sa US ug sa Korte Suprema sa parehong adlaw. Naglunsad usab og mga protesta ang mga grupo sa kabatan-onan sa 12 ka unibersidad sa Metro Manila. Sa Intramuros, gipangunahan sa mga nagakontra sa pagpanglimbong sa eleksyong 2022 ang usa ka misang bayan atubangan sa Commission on Elections.

Sa Baguio City, kapin 800 ka kabatan-onan ang migawas sa ilang klase ug nagmartsa sa kadalanan sa Session Road. Sa Tacloban City, gipahigayon ang protesta gikan sa sulod sa UP-Tacloban. Naglunsad usab og susamang mga programa ang mga myembro sa progresibong organisasyon sa Cavite ug Pampanga, ug sa Legazpi City ug Naga City.

Nagtapok sa usa ka misang bayan ang mga Negrosanon sa Escalante City, samtang usa ka protesta ang gilunsad sa Bacolod City. Kaparehong mga protesta ang gilunsad sa mga syudad sa Iloilo, Cebu, Davao ug Tuguegarao.

Sa gawas sa nasud, nagpahigayon og dakung protesta ang Malaya Movement USA sa New York City niadtong Setyembre 18, kadungan sa kongreso niini. Giduso niining tapuson ang ayudang militar ug pondo sa pasismo sa gubyerno sa US sa rehimeng Marcos. Gipasiugdahan sa mga progresibong organisasyon sa US ang mga protesta sa siyam pa ka syudad sa US. Naglunsad usab og aktibidad ang mga organisasyong Pilipino sa Australia, Hong Kong, New Zealand, South Korea, Thailand, Japan, ug Canada.

 Pagtuis sa kasaysayan

Kabahin sa tema sa mga protesta ang pagbutyag sa mga bakak ug pagpanuis sa pamilyang Marcos sa kasaysayan. Gimakmak sa mga grupo ang pagpagawas og memorandum sa Department of Education nga gipangulohan ni Sara Duterte nga nagtangtang sa pangalang “Marcos” sa “diktadurang Marcos” sa kurikulum sa elementarya.

Gawas dinhi, gibanhaw ug pugos usab nga ginapatulon sa pamilyang Marcos sa katawhan ang mga programa sa kanhing diktador sama sa mga Kadiwa Store, Masagana 99 ug ang “rebranding” nga Bagong Pilipinas gikan sa “Bagong Lipunan” sa iyang amahan.

Sama sa ginadahum, walay imik si Marcos Jr sa adlaw sa komemorasyon sa brutalidad sa iyang amahan. Walay ulaw pang naglunsad og “pagbalik-lantaw sa maayong epekto sa balaod militar” si Imee Marcos, kauban ang kanhing mga heneral ni Marcos Sr aron kontrahon ang pagpangdaut kuno sa ilang pamilya.




Mga armadong aksyon, gilunsad sa BHB sa 5 ka prubinsya

UNUM KA ARMADONG aksyon ang gilunsad sa mga Pulang manggugubat sa Bagong Hukbong Bayan (BHB) sa milabayng mga semana. Lakip dinhi ang pagpatuman sa palisiya sa rebolusyonaryong kalihukan sa pagpanalipud sa kinaiyahan.

Sa Quezon, usa ka sundalo sa 80th IB ang napatay ug duha ang nasamdan sa armadong aksyon sa BHB-Quezon niadtong Setyembre 27 sa Sityo Mararaot, Barangay Lumutan, General Nakar. Halos duha ka semana nang nag-operasyon sa lugar ang maong yunit. Sukwahi kini sa gideklara niadtong Pebrero nga “insurgency-free” na ang General Nakar.

Sa Eastern Samar, gipabuthan sa mga Pulang manggugubat ang nag-operasyong tropa sa giusang 4th Scout Ranger Battalion (SRB) ug 42nd IB sa Sityo Barayan, Barangay Pandol, Can-avid, Eastern Samar niadtong Agosto 23. Sekretong nakadikit sa nag-operasyong tropang militar ang mga manggugubat sa BHB ug nakabuto sulod sa lima ka minuto ayha nakabalos og buto ang mga sundalo. Duha ka elemento sa 4th SRB ang napatay samtang tulo ang nasamdan. Pugos nga gitago sa militar sa publiko ang ilang pagkapildi tungod kay gideklara na niining “insurgency-free” ang lungsod sa Can-Avid.

Sa Oriental Mindoro, giatake sa BHB-Mindoro ang operasyong kwari sa tunga-tunga sa Ilog Bongabong, Barangay Hagupit, Bongabong niadtong Setyembre 20 sa hapon. Giparalisa ug gisunog sa mga Pulang manggugubat ang usa ka payloader nga gigamit sa operasyon. Ang kwari gipanag-iyahan sa meyor sa Bongabong nga si Elgin Malaluan. Matud sa BHB, hugot nga pahimangno ang aksyong militar sa mga nagaguba sa kinaiyahan sa tibuok isla.

Sa Western Samar, usa ka CAFGU ug usa ka aset sa militar ang giambus sa mga operatiba sa BHB niadtong Setyembre 16 ug 17. Nalambigit ang duha sa mga operasyong kombat sa Armed Forces of the Philippines ug nag-unag mga aset sa paniktik nga hilabihang gikadaut sa masa sa lugar.

Sa Bukidnon, giisnayp sa mga Pulang manggugubat ang tropa sa 48th IB nga nagbantay sa usa ka tsekpoynt sa Barangay Cawayan sa Quezon niadtong Setyembre 13. Usa ka sundalo ang naigo ug dihadihang namatay.

Niadtong Setyembre 10, naka-engkwentro sa BHB-Bukidnon ang nag-operasyong tropa sa 89th IB sa Sityo Logdeck 6, Barangay Linabo, Quezon. Usa ka sundalo ang kumpirmadong patay ug usa ang nasamdan matud sa mga residente sa lugar.




Kabataan kontra badyet sa pasismo ug korapsyon. Duha ka adalw human giratsada ang nasudnong badyet alang sa 2024 sa Kongreso, nagprotesta ang mga estudyante sa pito ka unibersidad sa Metro Manila ug Iloilo City niadtong Setyembre 29 aron kundenahon kini.

Nagprotesta usab ang mga nasudnon-demokratikong organisasyon atubangan sa Kongreso niadtong Setyembre 26 aron makmakon ang pag-usik-usik ni Sara Duterte sa pondo sa katawhan ug kontrahon ang pagpangayo niya og confidential and intelligence funds.

Katungod sa mga magtutudlo, ipakigbisog. Isip pagdumdum sa World Teacher’s Day, naglunsad og Unity Walk gikan University of Santo Tomas hangtud Mendiola sa Maynila niadtong Oktubre 5 ang gatusan ka magtutudlo sa pagpanguna sa Alliance of Concerned Teachers. Ilang gipanghingusog ang pagpataas sa sweldo sa mga magtutudlo ug tubagon ang panginahanglan sa sektor sa edukasyon sa nasud.

Kampuhan sa mag-uuma sa Antipolo. Gilunsad niadtong Setyembre 18 sa mga mag-uuma ilalum sa Pagkakaisa at Bukluran ng Magsasaka sa Nagpatong Inc ang usa ka semana nga kampuhan sa Sityo Nagpatong, Barangay San Jose, Antipolo City, Rizal. Tumong sa kampuhan nga iduso ang ilang katungod sa yuta nga duha ka dekada na nilang ginaugmad. Kadungan kini sa dayalogo nga gusto nilang iduso sa gubernadora sa prubinsya.

Nagprotesta ug nakipagdayalogo usab ang organisasyon sa meyor sa Antipolo City niadtong Oktubre 4.

Singlon ang pasistang militar! Duha ka magkasunod nga protesta ang gilunsad sa mga grupo sa kabatan-onan ug mamumuo sa Metro Manila niadtong Oktubre 4 ug 5 aron kundenahon ang pagdagit ug padayong detensyon sa tulo ka tigpanalipud sa mga minorya sa Mindoro, ingonman ang pagpatay sa mga pwersa sa estado sa organisador sa unyon nga si Jude Fernandez.

Ayha niini, naglunsad og raling-iglap ang kabatan-onan atubangan sa Camp Aguinaldo sa Quezon City niadtong Setyembre 23 aron papanubagon ang AFP sa mga kaso sa desaparecidos.  

Pagpawalay-sala kang Palparan, gikundena. Nagprotesta atubangan sa korte sa Malolos, Bulacan niadtong Oktubre 6 ang mga grupo sa tawhanong katungod aron kundenahon ang pagpalay-sala niini kang M/Gen. Jovito Palparan sa mga kasong kidnapping, iligal nga detensyon ug pagtortyur. Kini nga mga kaso gipasaka sa managsuong Raymond ug Reynaldo Manalo batok sa berdugong heneral. Pagkagabii, naglunsad og susamang protesta sa Quezon City.

Ibasura ang gama-gamang kaso batok sa CERNET. Nagpiket atubangan sa DoJ-Region 7 niadtong Setyembre 27 ang mga demokratikong organisasyon sa pagpanguna sa Bayan-Cebu samtang ginadungog ang paunang imbestigasyon sa gama-gamang kasong “terrorist financing” nga gipasaka sa AFP batok sa Community Empowerment Resource Network, Inc. (CERNET).




Pagpahimulos ug masaker sa trabaho sa industriya sa sanina



Dili malilong sa reaksyunaryong estado ang krisis sa empleyo sa makanunayong pagkawala sa mga trabaho sa nasud. Niadtong Hulyo, dili moubos sa 4.6 milyong Pilipino ang narekord nga wala, kulang sa trabaho o “nawad-ag kadasig” nga makakita og trabaho sulod sa unum ka bulan. Tataw ang maong krisis sa mga sona sa pamuo o export processing zone (EPZ), ilabina sa subsektor sa pagmanupaktura og sanina.

Niadtong Setyembre lang, gianunsyo sa Confederation of Wearable Exporters of the Philippines (CONWEP) ang pagtangtang sa 6,000 ka mamumuo sa mga pabrika sa sanina sa Bataan ug Cebu. Dugang sila sa kapin 10,000 nga gitangtang sa subsektor niadtong 2022. Kini nga mga mamumuong nagatrabaho sa dagkung langyawng kumpanya nga nga nagahimo og mga bisti alang sa iladong mga tatak sama sa Adidas, Juicy Couture, Gap ug uban pa.

Pangatarungan sa CONWEP, resulta ang pagsirado sa mga pabrika sa pag-ubos sa demand alang sa sanina ug uban pang produktong tekstayl (sapatos, bag), ilabina sa US nga nag-unang merkado sa mga tinahi sa Pilipinas. Matud niini, dili lagmit nga moabot sa 8%-10% sa 270,000 ka mamumuo sa subsektor ang mawad-an og trabaho tungod sa “hinay” nga kalibutanong demand. Ginabasol usab sa mga upisyal sa reaksyunaryong estado ang mga pagsirado sa “taas nga suhulan” kuno sa mga mamumuo.

Usa sa maong mga mamumuo si Lisa, 45 anyos. Ayha siya natangtang niadtong 2022, walo ka tuig na siyang nagtrabaho isip mananahi sa usa ka pabrika sa Cavite. Lakip sa mga ginatahi niya ang mga sanina alang sa tatak-US nga kumpanyang Candies, Macy ug Jennifer Lopez. Kauban niyang nawad-an og trabaho ang kapin 1,000 pa ka mamumuo, kung asa katunga mga babae. Wala silay nadawat nga separation pay o unsamang benepisyo dihang kalit nga gisirado ang pabrika.

Sa tibuok panahon sa pagtrabaho ni Lisa, misaka lamang og ₱86 ang iyang suhol gikan ₱315 niadtong 2017 ngadto sa ₱401 niadtong 2022 (o sa abereyds nga ₱10.75 kada tuig). Wala siyay nadawat nga laing benepisyo gawas sa minimum nga gitakda sa estado.

Sa pabrika, walay pahulay ang mga mamumuong sama niya. Sagad nga nagaapas sa oras ang maneydsment aron malikayang adunay obertaym nga lapas sa duha ka oras. Tagsa-tagsa usab ang mga mamumuo sa pagpalit ug pagdala og de-klip nga electric fan aron makaginhawa sila tungod sa kakulangon sa bentilasyon ug init kaayong pabrika. Wala silay regular nga breyk gawas sa pagpaniudto.

Regular nga mamumuo ug inadlawan ang suhulan kang Lisa apan aduna siyay kota subay sa “linya” sa produksyon (pagtahi sa manggas, kwelyo ug uban pa). Sagad, ginatakda ang kota sa 7,000 ka piraso kada adlaw. Kung dili kini matuman, ginakasab-an siya ug ang uban pang anaa sa iyang“linya.”

Pagkalugi ang gihatag nga hinungdan sa kapitalista sa pagtangtang sa mga mamumuo. Apan wala kini nagsirado. Niining 2023, naka-post pa sa internet ang bakanteng mga pwesto sa mga pabrika niini, lakip sa Cavite ug Las Piñas.

Misukol ang unyo nga nahisakupan ni Lisa ug nagpasaka og kasong iligal nga pagtangtang ug pagbungkag sa unyon. Wala kiniy resolusyon hangtud karon. Wala pa gihapoy nakita nga bag-ong trabaho si Lisa ug iyang mga kauban, 11 ka bulan human sila gisisante.

Sa mga kaso sa pagpanangtang sa Bataan ug Cebu, dili malimod sa langyawng mga kapitalista ug lokal nga upisyal nga wala hingpit nga nagsirado ang mga kumpanya. Gibalhin lamang niini ang ilang mga operasyon sa ubang nasud kung asa mas ubos ang gasto sa produksyon.

Dili makanunayon nga miubos ang kalibutanong demand alang sa sanina, sama sa kanunay ginayawit sa CONWEP niadtong 2022. Gani, midaku og 14% ang eksport sa subsektor sa Pilipinas sa unang katunga sa tuig, gikan $1.009 bilyon ngadto sa $1.155 bilyon.

Sa US, ginalantaw nga modaku ang demand alang sa sanina og 2.82% kada tuig sa mosunod nga lima ka tuig. Matud sa mga analista, “temporaryo” lamang ang pag-ubos sa demand nga nasinati niadtong panahon sa pandemya nga gibunga sa mga problema sa suplay ug transportasyon. “Optimistiko” silang molambo ang subsektor tungod sa online shopping ug pagtaas sa demand sa bag-ong mga merkado.

Daan nang kinaiya sa langyawng mga kapitalista nga “itaktak” ang mga mamumuong Pilipino sa laraw nga pagamayon ang gasto sa produksyon ug maghakop og mas daku pang tubo. Daw ginapapili sa mga kumpanya ang mga mamumuo: matangtang sa trabaho, o agwantahon ang daw ulipong suhulan ug dili makitawhanong mga kundisyon sa pamuo. Ang mga paningkamot sa mga mamumuo nga patas-an ang ilang ang-ang sa kinabuhi, sama sa pagduso sa makatarunganong dugang-suhulan ug pag-unyon, ginaatbangan sa iligal nga mga pagpanangtang, pagpamungkag sa unyon ug iligal nga pagsirado sa mga pabrika.




Pagpanangtang ug pag-atake sa unyon sa Nexperia, gibatukan

Sunud-sunod nga protesta ang gilunsad sa mga mamumuo sa Nexperia Philippines aron batukan ang pagpanangtang ug mga atake sa maneydsment sa unyon, ug panalipdan ang ilang katungod sa trabaho.

Ang Nexperia Philippines ang subsidyaryo sa kumpanyang Nexperia nga nakabase sa The Netherlands. Nagmanupaktura kini og mga semiconductor sa mga pabrika niini sa Europe, Asia ug US. Niadtong 2022, nakarekord kini og $2.36 bilyong kinatibuk-ang rebenyu, nga mas taas og 10.7% kumpara sa naunang tuig. Midaku usab ang nabaligya niining mga produkto og 12%. Daku ang gidahum niining paglambo sa mosunod nga mga tuig, ilabina nga nagsilbi ang mga produkto niini sa walay katapusang paglapad sa panginahanglan alang sa teknolohiya sa tibuok kalibutan. Niadtong 2022, dugang kining namuhunan aron palapdon ang kapasidad sa mga pabrika niinin sa Europe ug mga assembly line sa Asia. Gani, nagdugang kini og 1,000 ka bag-ong mamumuo niadtong tuiga.

Taliwala niini, walay hunong ang pagmaniobra sa kumpanya aron paubsan ang gasto ug maghakop og nagkadaku pang tubo. Tungod niini, gisirad-an sa kumpanya ang Sensors Department sa pabrika niini sa export processing zone sa Cabuyao, Laguna ug gisulayan palagputon ang 495 ka mamumuo. Adunay mga apektadong mamumuo nga napugos nga modawat sa tanyag sa maneydsment nga “boluntaryong pagretiro,” ilabina ang mga kontraktwal nga bag-o lang nahimong regular. Kini samtang gipanghingusog sa unyon ang pag-absorb o pagbalhin sa mga mamumuong nawad-an og trabaho sa ubang departamento.

Subling mitataw ang pagkahakog sa kumpanya dihang gipaabot niini sa unyon niadtong Setyembre 22 ang pagtangtang sa walo pang mamumuo, lakip ang tulo ka upisyal sa unyon. Atol kini sa “internal hiring” nga nagpasabot nga adunay mga bakante pang pusisyon sa kumpanya. Paglapas kini sa probisyon sa nagatunhay nga collective bargaining agreement nga “last in, first out” o ang ulahing giempleyo ang unang masisante. Permanente ang pusisyon sa tulo ka upisyal maong dili sila pwedeng basta-bastang tangtangon. Aron hatagag rason ang pagsisante, maluibong gigamit sa kumpanya isip basihan ang attendance sa maong mga upisyal ug gideklara silang “not in good standing” bisan og wala silay gilapas nga palisiya.

Sayod ang mga mamumuo nga gusto lang sa Nexperia nga tangtangon ang regular nga mga mamumuo aron makadaginot ug pahuyangon ang ilang unyon. Nakatakda kining mag-atubang sa bag-ong serye sa negosasyon sa mosunod nga tuig.




Unyon sa Laguna, midaug sa eleksyon. Midaug ang militante ug makinasudnong unyon nga Panadero ng Philfoods Fresh Baked Product Inc-OLALIA-KMU sa eleksyon niadtong Setyembre 22 aron representahan ang mga mamumuo sa pabrika. Nakakuha og 295 nga boto ang unyon sa kinatibuk-ang 341 ka boto batok sa mini nga unyong gitukod sa NTF-Elcac kakunsabo ang kumpanya. Isip pagsaulog, nagtapok-tapok ang mga unyonista atubangan sa pabrika sa Barangay Mamplasan, Biñan. Midaug ang unyon taliwala sa pagpamig-ot ug pagpangred-tag sa pulis ug NTF-Elcac sa mga upisyal ug myembro niini. Ang Philfoods Fresh Baked Product Inc, kaabin nga pabrika sa Gardenia Bakeries, usa ka kumpanyang Malaysian.

Hiniusang protesta sa Fuji Electric sa Laguna. Serye sa mga hiniusang protesta sulod ug gawas sa pabrika ang gilunsad sa unyong Fuji Electric Phils. OLALIA-KMU niadtong Setyembre aron makmakon ang kumpanya sa padayon nga pagpangbarat niini sa ilang suhulan sa nahitabong negosasyon para sa CBA. Hangtud ₱20-₱25 lamang ang tanyag sa maneydsment luyo sa dili niini pagdugang sa suhulan samtang minilyon ang nahakop niining tubo sa milabayng tulo ka tuig.

Unyon sa Subic, nagprotesta para sa CBA. Naglunsad og hiniusang protesta ang mga mamumuo gikan Samahan ng mga Manggagawang Nagkakaisa sa Umicore Specialty Chemicals Subic niadtong Setyembre 16 aron kundenahon ang pipila na ka bulang wala pag-andar sa negosasyon alang sa bag-ong CBA. Ang Umicore usa ka kumpanyang Amerikano nga gibanabanang mokita og €1,020 milyon (₱60.8 bilyon) karong 2023.




8, gipatay sa AFP sa usa ka adlaw

Walo ka indibidwal ang brutal nga gipatay sa Armed Forces of the Philippines (AFP) sa mismong adlaw nga gidumdum ang ika-51 nga anibersaryo sa deklarasyon sa baload militar niadtong Setyembre 21. Lima kanila ang hors de combat ug tulo ang sibilyan. Niadto usang Setyembre 29, gipatay sa mga pwersa sa estado ang usa ka organisador sa kalihukan sa mamumuo sa Rizal.

Sa Masbate, namatay sa pagpamusil sa mga sundalo ug elemento sa CAFGU ang mag-asawang Jover “Dodo” Villegas, 40, ug Aimee Villegas nag taga-Sityo Basak, Barangay Luna, Placer. Gipagawas sa militar nga mga myembro sa Bagong Hukbong Bayan (BHB) nga napatay sa engkwentro ang duha. Miigpot ang mata ni Jover sa kadaghan sa iniguan sa bala sa iyang nawong.

Sa Negros Occidental, gimasaker sa 47th IB ang unum ka indibidwal nga sakay sa traysikel ug nagabyahe sa Sityo Lubi, Barangay Tabugon, Kabankalan City. Gipatay sa insidente ang lima ka myembro sa BHB nga dili armado ug walay kapasidad nga mosukol, ug ang ilang sibilyang drayber.

Mga medik sa BHB silang Bobby Pedro (Ka Rekoy), Mario Mullon (Ka Goring), ug Janice Flores (Ka Joyce.) Naka-medical leave usab ang mag-asawang Alejo de los Reyes (Ka Bravo) ug Melissa de la Pena (Ka Diane) nga 6-ka-bulang mabdos. Giila ang sibilyang drayber sa traysikel nga si Robin Gaitan.

Sa Binangonan, Rizal, gipusil sa mga pulis sulod sa iyang gisak-ang balay si Jude Fernandez, beteranong organisador sa Kilusang Mayo Uno. Gipagawas nga “nanlaban” (misukol) siya bisan og dili siya armado.

Pag-aresto. Dili makatarunganong giaresto sa mga pwersa sa estado sa gama-gamang kaso si Michael Eraña, 46, sa Barangay Nilumisu, Echague, Isabela niadtong Setyembre 21. Ginapagawas nga nakumpiska kaniya ang mga pusil, bala, granada ug kagamitang militar.

Pagpamig-ot. Niadtong Agosto, nakadawat ang Community Empowerment Resource Network (CERNET), Inc. sa Central Visayas og subpoena (pagpapatawag) gikan sa Department of Justice kalabot sa kaso sa “terrorist financing” sa 27 ka indibidwal nga kanhi ug kasamtangan niining mga upisyal ug istap. Lakip sa kaso si Jaime Paglinawan, presidente sa AMA Sugbo-KMU, nga alyadong organisasyon sa CERNET.

Kadungan niini, “gibisita” ug gipig-ot sa mga pulis niadtong Setyembre ang duha ka mamumuo sa takuban sa Executive Order 23 nga nagtukod sa daw komiteng manalipud sa katungod sa mga mamumuo nga mag-organisa.

Pagpamomba. Perwisyo ang gibunga sa duha ka adlaw nga pagpamomba sa 2nd IB ug 5th Field Artillery Battalion sa mga bukid sa Bagulayag, Uac ug Irong-irong sa Uson, Mobo ug Milagros sa Masbate. Dili moubos sa 46 ka beses nga gikanyon sa AFP ang lugar niadtong Setyembre 23-24.

Pagpamusil. Nagpaulan og bala ang mga sundalo sa 2nd IB sa utlanan sa mga lungsod sa Cataingan ug Palanas sa Masbate niadtong Setyembre 29. Nagbunga kini og kahadlok sa mga komunidad, ilabina sa mga estudyante ug magtutudlo. Napwersang magkansela sa klase ang mga eskwelahan sa mga apektadong barangay.




Mga kaso sa pagdagit ug pugos nga pagkawala, nagkagrabe

DUGANG SA NAGKADAGHANG biktima sa pagdagit ug sikretong detensyon sa rehimeng Marcos ang lima ka indibidwal sa magkabulag nga insidente niadtong Setyembre.

Gidagit sa mga pwersa sa 4th IB niadtong Setyembre 19 silang Job Abednego David, Peter del Monte ug Alia Encela sa Sityo Malaglag, Barangay Lisap, Bongabong, Oriental Mindoro.

Naga-imbestiga ang tulo sa mga pagpamomba ug pagpanganyon sa 203rd IBde sa lugar niadtong Abril. Ginatuki usab nila ang epekto sa pagkwari sa armour rock sa gagmayng mag-uuma ug magkokopra sa lungsod sa Bongabong.

Niadtong Oktubre 4, 16 ka adaw human sila gidagit, nakumpirma sa mga grupo sa tawhanong katungod nga gunit sila sa 203rd IBde ug gipriso sa kampo militar nga walay nakasang-at nga kaso.

Samtang, duha ka indibidwal ang gidagit sa Barangay Bantug, Gabaldon, Nueva Ecija sa tunga-tunga sa ala-1 ug alas-2 sa kaadlawon niadtong Setyembre 29. Ulahing nakita sa mga residente sa maong barangay sila Norman Ortiz ug Lee Sudario nga pugos nga gisakay sa usa ka van sa mga lalaking naka-unipormeng sundalo. Nakadagan ang usa pero nadakpan ra gihapon ug giguyod pabalik sa van. Niadtong Nobyembre 2022, giakusahan sa mga pulis si Sudario nga milapas sa Anti-Terrorism Act. Parehong nakasinati og makanunayong pagpamig-ot ang mga pamilya sa duha ayha ang pagdagit.

Sa Eastern Visayas, nataho niining bag-o lang nga adunay dili moubos sa 10 ka indibidwal ang biktima sa pagdagit ug sikretong detensyon sa Task Force Storm ug 8th ID ilalum sa rehimeng Marcos. Gittuuhang nabalhog ang mga biktima sa kampo sa 8th ID sa Barangay Maulong, Catbalogan.

Lakip sa mga sikretong gipriso ang duha ka bag-ong inahan nga silang Mariel Rebato ug Monica Ogacho ug ilang bag-ong gipanganak.




Kabatan-onan sa Naga City, target sa pagpanumpo sa 9th ID



Daw panghitabo sa panahon sa diktaduryang Marcos Sr ang pagpamig-ot ug intimidasyon sa mga ahente sa 9th ID sa mga midya sa kampus sa usa ka unibersidad sa Naga City niadtong Setyembre 21. Naghulat ang mga estudyante sa pagsugod sa lihok-protesta dihang giduulan sila sa mga sundalo ug gitamay sa ilang pagsalmot sa rali. Gipugos sa mga berdugo nga kuhaon ang personal nilang impormasyon.

Dili na kini bag-ong taktika sa 9th ID sa Naga City. Gani, niadtong Setyembre lamang, dili moubos sa lima ka batan-on ug estudyante ang “gibisita” sa mga sundalo. Pare-pareho ang iskrip sa mga ahente sa estado: ayaw pagsalmot sa rali ug aktibismo aron makalikay sa “CPP-NPA.” Patung-patong nga mga katungod sa pribasiya, batok sa profiling ug kagawasan sa pagpadayag ang gilapas ug giyatakan sa mga sundalo sa maong mga kaso.

 Pagbusal sa kritikal nga mantalaan

Pinakabag-ong kaso ang intimidasyon sa mga midya sa The DEMOCRAT, mantalaan sa kampus sa University of Nueva Caceres. Gigamit sa mga sundalo ang mga upisyal sa barangay aron “imbitahan” ug “istoryahon” ang duha ka estudyanteng midya niadtong Setyembre 22 nga walay unsamang basihan. Gisulayan pa sa mga sundalo nga kuhaon ang ilang mga personal nga impormasyon gikan sa kapitan sa barangay. Lain pang istap sa dyaryo ang “giimbitahan” ayha sila.

Gipatawag usab sa mga sundalo ang tagdumala sa ThePILLARS, mantalaan sa mga estudyante sa Ateneo de Naga University (AdNU), niadtong Setyembre. Sugod Hulyo 15 hangtud Setyembre 3, nataho sa publikasyon ang tulo ka insidente sa pagsarbeylans, red-tagging ug interogasyon batok sa kanhi ug kasamtangang mga istap.

Sayod ang mga midya sa kampus nga ang maong mga pagpamig-ot pagbusal sa kritikal nga pagtaho.

 Pagharihari sa militar sa mga barangay

Aron pig-oton ang mga kabatan-onan, gitratar sa mga heneral ug upisyal militar ang sibilyang burukrasya—mga kapitan ug kagawad sa barangay—nga mga suluguon sa militar sa hugaw nga gyera kontra-insurhensiya. Gawasnon kining nahimo sa gambalay sa “whole-of-nation” approach sa National Task Force-Elcac. Ginapailalum ang mga upisyal sa barangay sa pagharing militar. Kinsamang mobabag, ginaakusahang tigsuporta sa rebolusyonaryong kalihukan ug ginapig-ot.

Sa Naga, nagsilbing hedkwarter sa mga sundalo ang mga barangay hall sa panahong nagalunsad kini og Retooled Community Support Program ug “paghatag leksyon” sa kabatan-onan. Giobliga ang barangay nga magpagula og mga dokumento aron ipatawag ang mga gidudahang adunay kalambigitan sa rebolusyonaryong kalihukan. Gigamit usab sila aron ma-profile ang ilang ginsakpan ug subaybayan sila.

 Berdugo sa Bicol

Gipasiugdahan sa 9th ID ang kampanyang pagpanumpo sa mga kabatan-onan ug katawhan sa tibuok Bicol. Gikan Hulyo 2022 hangtud Agosto 2023, narekord ang 160 ka kaso sa paglapas sa tawhanong katungod sa maong dibisyon. Lakip sa maong mga kaso ang 27 ka ekstrahudisyal nga pagpatay ug 47 ka iligal nga pag-aresto ug detensyon.

Nagpundo ang yunit sa lungsod sa Pili, kasikbit nga lungsod sa Naga City. Nagbarog nga kumander sa 9th ID sa kasamtangan si Major General Adonis Bajao nga mao usab ang hepe sa Joint Task Force Bicolandia.

Kaabag sa maong dibisyon sa pagsabwag og kahadlok sa mga prubinsya sa Camarines Sur ug Catanduanes ang 83rd IB nga nakapondo sa lungsod sa Tigaon. Nabulit sa dugo sa mga sibilyang gipatay ang rekord sa maong batalyon. Sagad nilang rason nga mga manggugubat kuno sa BHB ang ilang mga biktima bisan og lapad ang pagsupak sa mga pamilya ug kaila.

Gikan 2018, dili moubos sa 30 ang ekstrahudisyal nga gipatay sa maong batalyon sa mga prubinsya sa Camarines Sur ug Catanduanes. Nakarekord usab sa dili moubos sa 171 ka kaso sa lain-laing tipo sa paglapas sa tawhanong katungod ang batalyon gikan 2018 hangtud sa kasamtangan.

Sukad nga gipatuman ang Memorandum Order No 32 sa Bicol niadtong 2018, mas nahimong agresibo ang maong batalyon sa paglunsad og gera kontra-insurhensiya lakip na ang militarisasyon sa mga syudad sama sa Naga City.




Sa mubong pagkasulti

